
Susanne Ruoff è la nova
directura generala da La Posta

DA LUCAS DEPLAZES / ANR

■ Il cussegl d’administraziun da La
Posta ha elegì Susanne Ruoff sco nova
scheffa da La Posta. Ella è la succes-
sura da JürgBucher che va en pensiun
la fin d’avust 2012. Susanne Ruoff è
vegnida selecziunada or d’in grond
dumber da candidatas e candidats da
l’intern ed da l’extern. En in lung pro-
ceder da selecziun tranter fitg buns con-
currents haja persvas Susanne Ruoff ilme-
glier da tuts al cussegl d’administraziun,
ha accentuà Peter Hasler a la conferenza
da pressa dad ier a Berna.

Cun Susanne Ruoff, che vegn da l’in-
dustria privata, surpiglia ina persunali-
tad cun gronda experientscha en l’eco-
nomia la direcziun operativa da La Po-
sta. Ruoff dispona d’ina vasta scolaziun
universitara e pratica en grondas inter-
presas internaziunalas. Durant ventg
onns ha Ruoff fatg part dal cader tar
IBM, l’ul-tim temp sco CEO tar Bri-
tischTelecom/Switzerland (BT). Grazia
a sias extendidas enconuschientschas en
il mund digital e la confruntaziun cun
diversas culturas e mentalitads disponia
ella d’ina auta cumpetenza per duma-
gnar las novas sfidas da La Posta, ha
punctuà Peter Hasler, il president dal
cussegl d’administraziun. Da preschent
è occupada l’economa da 53 onns sco
CountryManager e CEO tar BT. Sia in-
cumbensa principala è da tgirar in stretg
contact cun ils clients e l’acquisiziun da
novas firmas. Susanne Ruoff è marida-
da, ha dus uffants ed abita a Crans-
Montana en il Vallais.

Susanne Ruoff cumenza sia nova
funcziun il prim da settember 2012.Du-
rant dus mais ha ella la pussaivladad
d’emprender d’enconuscher ils divers
secturs da La Posta. Ruoff n’ha betg vulì
prender posiziun davart l’avegnir da La
Posta. Ella veglia oravant tut emprender
d’enconuscher la pli impurtanta inter-
presa dal service public. Sin la dumonda
davart ses contacts cun la politica ha ella
admess che tals manchian anc. Ella ve-
gnia senz’auter a tschertgar il contact cun

la politica e cun il persunal, ha sincerà
Ruoff.

Strategias da La Posta
Jürg Bucher, il schef operativ dal concern,
ha skizzà intginas strategias per ils pro-
xims onns. Uschia saja sin buna via la
cumposiziun dals dus novs cussegls d’ad-
ministraziun, numnadamain quest da
«La Posta» e l’auter per «Postfinance». La
nova structura da direcziun è previsa per
l’onn 2013.

La Posta disponia d’in agen chapital
da passa tschintg milliardas francs e saja
bain preparada per ses avegnir, senza il

sustegn da la confederaziun. Ella possia
dumagnar l’avegnir er senza il monopol
per las brevs (50 g). Tenor Bucher vul La
Posta intensivar las stentas per ina buna
qualitad dals servetschs e reducir ils custs
sin il sectur dals uffizis da posta cun in-
stallar novas agenturas ed extender il ser-
vetsch da chasa. La Posta vegnia a profi-
tar da las pussaivladads ch’il mund digi-
tal porscha ed extender lur prestaziuns.
Spezialmain per las interpresas pitschnas
e mesaunas vul ella metter a disposiziun
ina plattafurma digitala per tuts basegns
cun cumbinar la posta fisica cun la digi-
tala.

Best of Swiss Gastro per
Restaurant Vivanda Brail
Cun il premi «Best of Swiss Gastro» ha
survegnì il restaurant Vivanda a Brail il
premi principal da quest onn. Quai è il
premi il pli impurtant per la scena da ga-
stronomia svizra via tscherna da public.
Il restaurant da gourmet che sa chatta a
Brail en la curt d’ina chasa engiadinaisa
da passa 450 onns è pir avert dapi in pèr
mais. Il giuven pèr Dario e Tamara Ca-
donau aveva cumenzà cun la gestiun dal
nov hotel. Las emprimas reacziuns en las
medias ed er il premi conferman lur stra-
tegia. Plinavant ha Rebecca Clopath da la
Val Schons cuntanschì l’emprima plazza
en la categoria «Youngsters» sco cuschi-
nunza da talent.

Fond da la cuntrada:
Ott Brassel per Semadeni
Regula Ott Brassel da Cuira daventa suc-
cessura da Silva Semadeni tar il Fond
svizzer da la cuntrada FSC. Ella è vegnida
elegida dal cussegl federal en la cumis-
siun dal fond. Ott Brassel ha 33 onns ed
è tranter auter manadra dal project «na-
tira e cuntrada» dal Parc Ela. Medema-
main nov en la cumissiun è Roberto
Schmidt da Leuk. Ils 11 commembers da
la cumissiun ch’eran en uffizi enfin qua
èn vegnids reelegids. Tranter auter era
Robert Kruker che viva parzialmain a
Dardin. Plinavant ha il cussegl federal fi-
xà che la cumissiun FSC na valia en
l’avegnir betg pli sco cumissiun ordaifer
il parlament, mabain sco organ directiv

da la confederaziun, sumegliant al cus-
segl da fundaziun da la Pro Helvetia. (

Memia paucs
guardiacunfins en Svizra

Il corp da guardias da cunfins svizzer ha
memia pauc persunal. Tenor la cumis-
siun per la politica da segirezza SIK age-
scha il cussegl federal memia plaun en
chaussa. La cumissiun pretenda ussa da
la regenza da crear uschè spert sco pus-
saivel 24 ulteriuras plazzas da la guardia
da cunfin. Atgnamain aveva il cussegl fe-
deral approvà 35 plazzas novas l’en-
tschatta da quest onn. Enfin ussa saja
dentant pir vegnì occupà bun in terz da
las plazzas, scriva la SIK.

100 onns contract collectiv da lavur
■ (anr/ld) Damaun gievgia, ils 24 da
november 2011 commemoreschan
exponents dals sindicats e da las or-
ganisaziuns dals patruns la festa
tschientenara da l’idea dals con-
tracts collectivs da lavur. Tar l’act
commemorativ prendan posiziun il
cusseglier federal Johann Schneider-
Ammann, Paul Rechsteiner, president
da l’Uniun sindicala svizra e Thomas
Daum, directur da l’Associaziun svizra

dals patruns. La sentupada ha lieu a
Berna en il bajetg da l’Uniun postala
universala, Weltpoststrasse 4.

1911 han cumenzà ils reponsabels a
contractar l’in cun l’auter e formulà
contracts collectivs da lavur. En quests
contracts da basa vegnan reglads ils
princips per il temp da lavur, per las
vacanzas, per ils termins da desditga e
las pajas minimalas. Quests puncts
vegnan fixads communablamain dals

represchentants dals sindicats e da las
organisaziuns dals patruns. Ils con-
tracts collectivs da lavur èn stads da
gronda muntada per l’economia sviz-
ra, in model da success per il mund da
lavur.

Grazia a las cunvegnas da basa tran-
ter lavurers e patruns han ins pudì
mantegnair la pasch sociala ed evitar
moviments da chauma. Buns motivs
per festivar «100 onns GAV».

Questa rubrica stat a dispusiziun a lectu-
ras e lecturs per s’exprimer davart temas
actuals e brisants. Las contribuziuns
ston esser signadas cun l’entir num e
s’abstegnair d’invectivas persunalas. La
Quotidiana publitgescha mo chartas da
lectur scrittas en rumantsch e fa sezza

naginas translaziuns.Vos resuns eVossas
reacziuns sin artitgels publitgads en La
Quotidiana pudais Vus trametter per e-
mail «redaktion-lq@suedostschweiz.
ch», per fax. 081 920 07 15 u per posta
a la Redacziun da La Quotidiana, Via
Comerciala 22, 7007 Cuira.

